
		
			
				[image: Cubierta: Poesia. Samuel Merino. Manual de camuflaxe. Xerais]
			

		

	
		
			Samuel Merino

			Manual de camuflaxe

			XIII Premio de Poesía Manuel Lueiro Rey

			[image: Logo Xerais]

		

	
		
			A todas as persoas da casa 
na que comecei a buscarme así:

		

	
		
			A luz ocúltase no refuxio

			Oriana Méndez


			Hai libros que semellan tecidos cos fíos da nosa propia memoria, que chegan a nós coa súa estraña e inevitábel familiaridade, coma se habitasen desde sempre nun recuncho da conciencia. Tal é o caso de Manual de camuflaxe, un espazo poético que cartografa, coa delicadeza dun trazo manual, os territorios múltiples e complexos da identidade, o desexo e a supervivencia. Samuel Merino constrúe unha estrutura circular que leva o texto a dobrarse sobre si mesmo: comeza cun «Poema final» e remata cun «Poema primeiro», xerando un ciclo que resoa coma o eco perpetuo das grandes cuestións humanas. Este xesto, lonxe dun artificio formal, establece unha declaración de intencións: a vida, coma a escritura, avanza en espiral, aberta ao retorno e á revisión, cargada dunha memoria que se reconfigura a cada paso. Dentro deste marco, o libro organízase en tres partes numeradas («I, II, III»), que funcionan coma un corazón tripartito no que cada sección encontra a súa propia cadencia, tecendo xuntas unha harmonía que percorre todo o conxunto e crea unha unidade que convida á lectora a se mergullar no texto coma quen explora unha paisaxe coñecida en constante mutación. Neste sentido, o poema convértese no espazo do movemento e da metamorfose. Intérnome / nunha mínima físgoa entro e vou / cantando para min un himno incomprensible, e así oscila entre o que se nomea e o que fica fóra da linguaxe.

			Identidade e camuflaxe: o núcleo

			A procura da identidade percorre o libro coma unha corrente subterránea que emerxe e que se afunde na paisaxe do poema. Merino indaga a maneira en que nos formamos, nos deformamos e aprendemos a diluír quen somos. A camuflaxe, máis aló da necesidade de adaptación á contorna, apunta ao paradoxal desexo de ser visto, de ser recoñecido no medio da disolución. Nesa tensión entre o visíbel e o velado, os versos adquiren unha calidade especular, devolvéndonos a nosa propia fraxilidade: Viste unha membrana de calixe / que asume / que transporta que finxe que non carga / lévaa enriba cun brillo tan vivente / tan vivaz / que se volve duna. Por outra banda, o «eu poético» en Manual de camuflaxe está profundamente enraizado no desexo e nunha corporeidade precaria: os mapas carecen de certeza e os camiños adoitan conducir á perda. Porén, configúrase un territorio ambiguo, vulnerable pero tamén resistente, porque o corpo mesmo é tamén un espazo de reconstrución: Afíxenme a un fío de luz / no que manter o equilibrio equivalía a vivir, escribe Merino, lembrándonos que mesmo na inestabilidade máis fonda latexa a pulsión inquebrantábel de sosterse e volverse facer. Aquí, a procura non conclúe nunha resposta definitiva, senón que se desprega nun movemento constante, nun diálogo entre a máscara e o rostro no que ambos se rozan e se confunden, amosando fugazmente a súa natureza cambiante.

			Vertixe e equilibrio: o pulso

			«Todo libro é un xardín», escribiu Federico García Lorca, e nese espazo de coidado e cultivo inscríbese tamén Manual de camuflaxe. Cada poema medra coa contención e a densidade propias de quen sabe medir as súas palabras, deixando que os versos avancen con ritmo medido, case musical, sen sacrificar a intensidade conceptual que os define. O equilibrio entre a precisión das imaxes e a profundidade dos temas vese intensificado por un dominio da lingua que mantén o lector nun estado de alerta, potenciando a experiencia poética. As resonancias filosóficas e literarias –Negroni, Liddell, Agamben ou Derrida, entre outros– non só abren as seccións deste libro nun afán de contextualización, senón que dialogan xenuinamente, creando unha rede de significados que amplía o alcance do poemario. Seguindo a Derrida en O animal que logo estou seguindo, «esta fórmula non debería describir a representación inmóbil dun autorretrato» e, de feito, esa liña é a que consegue trazar Manual de camuflaxe: o percorrido incesante, cargado de movemento e de exploración, onde as preguntas sobre a identidade, a memoria e a transformación atopan un campo fértil no que se desenvolver. 

